
16 Mehefin 2023
Annwyl gydweithwyr
Cynigion ar gyfer Bil Addysg y Gymraeg – Ymateb ymgynghori CGA
Cyngor y Gweithlu Addysg (CGA) yw'r corff rheoleiddio proffesiynol, annibynnol ar gyfer y gweithlu addysg yng Nghymru, gan gwmpasu athrawon a staff cymorth dysgu mewn ysgolion a lleoliadau addysg bellach, gweithwyr ieuenctid/gweithwyr cymorth ieuenctid cymwysedig, ac ymarferwyr sy’n gweithio ym maes dysgu seiliedig ar waith.
Nid yw’r Cyngor yn ymateb i’r cwestiynau penodol yn yr ymgynghoriad. Yn hytrach, mae’n cyfyngu ei ymateb yn y llythyr hwn i faterion sy’n benodol i’w gylch gwaith, sef, yn arbennig, y gweithlu. Mae’r adran gyntaf yn ymwneud â gwaith a wneir gan CGA sy’n darparu cyd-destun a gwybodaeth sy’n berthnasol i’r cynigion, ac mae’r ail adran yn rhoi sylwadau ar gynnwys yr ymgynghoriad.
Adran 1
Cofrestr Ymarferwyr Addysg CGA
Mae Cofrestr Ymarferwyr Addysg (y Gofrestr) y Cyngor yn dal data manwl ynglŷn â’r gweithlu addysg yng Nghymru, gan gynnwys eu sgiliau Cymraeg. 
Er mwyn cyrraedd y targed o filiwn o siaradwyr Cymraeg erbyn 2050, bydd angen cynnydd sylweddol iawn yng nghapasiti iaith Gymraeg y gweithlu ysgolion. Yn ogystal â chynyddu niferoedd cyffredinol y staff cyfrwng Cymraeg, bydd yr un mor bwysig sicrhau bod gan athrawon cyfrwng Cymraeg arbenigeddau priodol, o ran pynciau unigol a meysydd fel anghenion dysgu ychwanegol (ADY), lle y dylai disgyblion fod â chyfle cyfartal i gael addysg cyfrwng Cymraeg. 
Mae’r data mwyaf diweddar (2022) o’n Cofrestr yn dangos bod nifer yr athrawon ysgol sy’n siarad Cymraeg (y rhai hynny’n sy’n datgan eu bod yn rhugl, neu’n eithaf rhugl, yn y Gymraeg) wedi aros yn sefydlog yn ystod y blynyddoedd diwethaf, gan gynrychioli tua thraean (33.2%) o’r athrawon cofrestredig ar hyn o bryd.



Nifer yr athrawon ysgol cofrestredig yn ôl y gallu i siarad Cymraeg, 2022

Ffynhonnell: CGA 2022
Yn ogystal, nid yw nifer yr athrawon cofrestredig sy’n datgan eu bod yn gallu gweithio trwy gyfrwng y Gymraeg wedi amrywio llawer o flwyddyn i flwyddyn (26.6% ar hyn o bryd). Ni wyddys gallu Cymraeg 2.8% o athrawon ysgol.
Nifer yr athrawon ysgol cofrestredig yn ôl y gallu i weithio trwy gyfrwng y Gymraeg, 2022

Ffynhonnell: CGA 2022
Mae hefyd yn bwysig ystyried y rôl allweddol y bydd angen i weithwyr cymorth dysgu ei chwarae mewn unrhyw strategaeth lwyddiannus i gynyddu’r ddarpariaeth cyfrwng Cymraeg mewn ysgolion. Yn ôl data 2022 o gofrestr CGA, mae 19.9% o’r gweithwyr cymorth dysgu cofrestredig mewn ysgolion yn gallu siarad Cymraeg. Canran y rhai sy’n gallu gweithio trwy gyfrwng y Gymraeg yw 16.6%. Fodd bynnag, dylid nodi bod cyfran y gweithwyr cymorth dysgu mewn ysgolion na wyddys p’un a ydynt yn siaradwyr Cymraeg (22.2%) neu’n gallu gweithio trwy gyfrwng y Gymraeg (22.4%) ai peidio yn uwch nag ar gyfer athrawon ysgol. Mae hyn o ganlyniad i’r ffordd yr ychwanegwyd y grŵp hwn o gofrestreion at y gofrestr ‘yn llu’ yn 2016. 
Achredu Addysg Gychwynnol Athrawon
Mae gan CGA, trwy ei Fwrdd Achredu Addysg Gychwynnol Athrawon (AGA), swyddogaeth statudol i achredu rhaglenni AGA yng Nghymru, ac i fonitro rhaglenni drwy gydol eu cyfnod achredu.
Bob blwyddyn, mae Llywodraeth Cymru yn gosod dyraniadau derbyn cenedlaethol ar gyfer AGA. I lywio’r broses hon, mae CGA yn rhoi set gytunedig o ddata o’r Gofrestr Ymarferwyr Addysg i Lywodraeth Cymru. 
Wedi hynny, ar ran Llywodraeth Cymru (a chyda’i chymeradwyaeth), mae CGA yn dosbarthu’r dyraniadau i raglenni AGA achrededig yng Nghymru. Er nad yw’r dyraniadau derbyn AGA yn cynnwys dyraniadau cyfrwng Cymraeg penodol, ar wahân ar gyfer rhaglenni, mae Llywodraeth Cymru yn amodi y dylai partneriaethau weithio tuag at sicrhau bod 30% o’r recriwtio i’r holl raglenni AGA fod yn athrawon dan hyfforddiant sy’n dysgu sut i addysgu trwy gyfrwng y Gymraeg. Ar gais Llywodraeth Cymru, mae CGA yn monitro cynnydd partneriaethau yn hyn o beth bob mis (o ddiwedd mis Ionawr tan fis Hydref ym mhob cylch recriwtio) ac yn adrodd i Lywodraeth Cymru.
Mae recriwtio i’r dyraniadau derbyn cenedlaethol cynradd yn dda yn Gymraeg a Saesneg, er ei bod yn anodd recriwtio’r 30% cyfrwng Cymraeg. Mae hyn yn gwaethygu yn y sector uwchradd (a mwy fyth mewn pynciau lle y ceir prinder, fel STEM), lle mae recriwtio’n fwy anodd yn gyffredinol, ac felly mae’r targed 30% cyfrwng Cymraeg yn fwy heriol fyth.
Dylid nodi bod recriwtio unigolion cyfrwng Cymraeg yn gystadleuol iawn, nid yn unig ym maes addysg, ond ar draws sectorau a phroffesiynau eraill hefyd. 
Hyrwyddo gyrfaoedd
Ar gais Llywodraeth Cymru a thrwy gyllid grant, mae CGA yn arwain y broses o ddatblygu a gweithredu ymagwedd strategol tuag at recriwtio a hyrwyddo gyrfaoedd ym myd addysg yng Nghymru. Yn 2021, lansiodd CGA Addysgwyr Cymru, sef brand, gwefan a gwasanaeth cyngor cenedlaethol i gefnogi recriwtio a chadw ar gyfer y sector addysg.
Un o’r blaenoriaethau a osodwyd gan Lywodraeth Cymru ar gyfer y gwaith hwn yw cyfrannu at recriwtio mwy o addysgwyr cyfrwng Cymraeg. Ers 2022, mae ein tîm hyrwyddo gyrfaoedd wedi cynnwys swyddog sy’n canolbwyntio ar recriwtio cyfrwng Cymraeg, datblygu a gweithredu cynllun recriwtio wedi’i dargedu a gweithio gydag ystod o bartneriaid.
Adran 2
Cynnwys darpariaeth ynglŷn â’r targed cenedlaethol o filiwn o siaradwyr Cymraeg o fewn Bil 
Er mwyn cyrraedd targed 2050, bydd angen ymdrech genedlaethol gyson ac ar y cyd, sy’n cynnwys ystod eang o randdeiliaid. Bydd hyn yn gofyn am arweinyddiaeth gref gan y llywodraeth er mwyn cyflwyno strategaeth gydlynol a sicrhau bod y ffocws hwnnw’n cael ei gynnal. 
Felly, mae’r Cyngor yn croesawu’r bwriad i gynnwys y targed o filiwn o siaradwyr Cymraeg erbyn 2050 yn y Bil. Gobeithir y bydd gosod dyletswydd ar Weinidogion Cymru ac awdurdodau lleol i roi sylw dyladwy i’r targed wrth arfer eu swyddogaethau addysg, yn helpu i sicrhau bod yr arweinyddiaeth angenrheidiol yn cael ei darparu a’i chynnal dros amser. Fodd bynnag, ni ddylid bychanu maint yr her a faint o adnoddau y bydd eu hangen i gyflawni’r targed. Pwysleisir hyn gan ddata cyfrifiad a ryddhawyd yn ddiweddar, a ddangosodd ostyngiad yn nifer y siaradwyr Cymraeg rhwng 2011 a 2021, yn ogystal â data cofrestr CGA a amlinellir uchod.
Gosod targedau ar gyfer y gweithlu addysg
Mae’r Cyngor yn cefnogi’r cynnig am Gynllun Cenedlaethol statudol ar gyfer caffael a dysgu Cymraeg, gan greu cysylltiad rhwng targedau cenedlaethol a lleol ar gyfer y Gymraeg mewn addysg. Rydym hefyd yn cytuno â’r cynnig (a amlinellir ym mharagraffau 73-74) i osod targedau cenedlaethol ar gyfer y gweithlu addysg, i’w cynnwys yn y Cynllun Cenedlaethol, ac yn gysylltiedig â’r targedau presennol a osodwyd ar gyfer awdurdodau lleol yn eu Cynlluniau Strategol Cymraeg mewn Addysg (sydd i’w disodli gan Gynlluniau Gweithredu Cymraeg mewn Addysg) presennol. Nodwn fod CGA yn cael ei grybwyll (ochr yn ochr â ‘darparwyr addysg gychwynnol athrawon neu brifysgolion’, y Ganolfan Dysgu Cymraeg Genedlaethol, awdurdodau lleol, a chonsortia rhanbarthol) fel un o’r rhanddeiliaid sy’n ymwneud â mynd i’r afael â’r targedau mewn cynllunio addysg gychwynnol athrawon a dysgu proffesiynol.
Croesawn y mesurau penodol a amlinellir yng Nghynllun Llywodraeth Cymru ar gyfer y Gweithlu Cymraeg mewn Addysg, a gyhoeddwyd y llynedd, a fydd yn cyflawni swyddogaeth bwysig wrth gyfrannu tuag at y targedau hyn. Nodir yn y cynllun hwnnw bod gan CGA nifer o rolau i’w chwarae yn y maes hwn, gan gynnwys dadansoddi data, cynorthwyo i ddatblygu targedau derbyn AGA, achredu AGA, hyrwyddo gyrfaoedd a gweithio gyda phartneriaid ar ddatblygu a hyrwyddo llwybrau i ddod yn gynorthwy-ydd addysgu. Croesawn y cyfle i weithio mewn partneriaeth er mwyn meithrin amgylchedd lle mae’r Gymraeg yn cael ei gwerthfawrogi, a bod digon o adnoddau ar gael i gefnogi ei thwf.
Datblygiad proffesiynol
Yn ogystal â recriwtio athrawon newydd sy’n siarad Cymraeg, bydd angen rhaglen dysgu proffesiynol well i ddatblygu sgiliau Cymraeg y gweithlu presennol. Bydd angen pwyslais arbennig ar gynyddu hyder y rhai sy’n gallu siarad Cymraeg, ond nad ydynt yn teimlo’n gyfforddus yn defnyddio’r iaith mewn cyd-destun proffesiynol ar hyn o bryd. Mae’n hanfodol bod ansawdd yr holl hyfforddiant a datblygiad yn cael ei sicrhau, ei fod yn hygyrch ym mhob rhan o Gymru a’i fod yn cael ei ariannu’n ddigonol, er mwyn sicrhau cyfle cyfartal i’r holl ymarferwyr.
Mae’r Cyngor yn cefnogi’r syniad o ddatblygu continwwm cytunedig o sgiliau Cymraeg, er mwyn darparu dealltwriaeth gyffredin o sgiliau ieithyddol disgwyliedig ar wahanol lefelau. Croesawn y cynnig i hyn gael ei ddylunio er mwyn bodloni gofynion penodol Cymru a’r  Gymraeg. Bydd hyn o gymorth i ymdrechion i fesur cynnydd dysgwyr ac yn helpu i egluro anghenion datblygiad proffesiynol y gweithlu addysg a’r ymyriadau sy’n ofynnol i wella eu sgiliau. Rydym hefyd yn cytuno â’r cynnig ar gyfer proses hyblyg o adolygu’r continwwm a gobeithiwn y bydd hyn yn helpu i sicrhau ei fod yn aros yn berthnasol i anghenion sy’n esblygu. 
Yr egwyddor y dylai pob ysgol gynyddu ei darpariaeth iaith Gymraeg dros amser
Mae’r Cyngor yn cytuno y bydd yn hanfodol i ysgolion ledled Cymru gynyddu eu darpariaeth iaith Gymraeg dros amser, er mwyn cyflawni’r targed o filiwn o siaradwyr Cymraeg. Fodd bynnag, mae’n bwysig cydnabod y gallai hyn drawsnewid ysgolion mewn cymunedau ledled y wlad. Felly, mae’r Cyngor o’r farn y bydd yn hanfodol sicrhau bod addysgwyr, dysgwyr, rhieni a chymunedau yn cael gwybodaeth lawn ac yn gallu lleisio’u barn am newidiadau sy’n digwydd yn eu hardaloedd. Bydd hyn yn sicrhau’r gefnogaeth ehangaf posibl i’r polisi ac yn osgoi unrhyw ganlyniadau anfwriadol yn erbyn yr iaith Gymraeg (a’r targed o filiwn o siaradwyr Cymraeg) a allai ddigwydd os yw’r cyhoedd yn teimlo bod newidiadau’n cael eu rhoi ar waith yn eu hysgolion lleol heb gefnogaeth y gymuned.
Mae’r Cyngor yn cefnogi’r egwyddor o gysylltu cynnydd mewn darpariaeth iaith Gymraeg â ffactorau lleol, ac rydym yn cytuno bod Cynlluniau Gweithredu Cymraeg mewn Addysg ar lefel awdurdod lleol yn ddull priodol i bob awdurdod lleol amlinellu ei nodau.
Rydym hefyd yn cefnogi’r cynnig i awdurdodau lleol wneud penderfyniadau ar sail demograffeg y Gymraeg o fewn dalgylchoedd ac i Weinidogion ystyried y materion hyn wrth osod targedau ar gyfer awdurdodau lleol. Tuedd ddemograffig arwyddocaol y dylid ei nodi yw’r gostyngiad rhagamcanol yn nifer y disgyblion ysgol a ragwelir rhwng 2020 a 2036. Mae dadansoddiad a gynhaliwyd gan Archwilio Cymru (wedi’i seilio ar ddata’r Swyddfa Ystadegau Gwladol) wedi dangos y bydd nifer y disgyblion sy’n mynd i’r ysgol yng Nghymru 3% yn is yn 2026 a 9% yn is yn 2036.
Gosod lleiafsymiau ar gyfer darpariaeth cyfrwng Cymraeg
Mae’r Cyngor yn cefnogi’r strategaeth o gynyddu’r ddarpariaeth cyfrwng Cymraeg a’r oriau cyswllt Cymraeg a ddarperir i ddysgwyr ym mhob ysgol yng Nghymru. Mae’n nodi’r her y bydd hyn yn ei gyflwyno i’r gweithlu, ond byddai defnyddio partneriaid i ddarparu cyfarfodydd allgyrsiol yn cefnogi hyn.
Gallai gosod lleiafswm amser ar gyfer darparu oriau cyswllt cyfrwng Cymraeg helpu i roi canolbwynt ar gyfer gwella’r ddarpariaeth. Fodd bynnag, mae’n bwysig na ddylai unrhyw gam o’r fath gael effaith negyddol ar yr ystod o bynciau lleiafrifol a addysgir mewn ysgolion na chyfyngu ar ddewis dysgwyr ar lefel uwchradd. Nodwn hefyd yr awgrym y gallai Gweinidogion ddiwygio’r diffiniadau i gynyddu lleiafswm y ddarpariaeth dros amser ‘wrth i ffactorau fel argaeledd y gweithlu newid’. Deallwn y sail resymegol i hyn a chytunwn y gallai fod yn offeryn pwysig wrth helpu i sbarduno ehangu’r ddarpariaeth cyfrwng Cymraeg ym mhob rhan o Gymru. Croesawn y ffaith bod argaeledd y gweithlu wedi’i amlygu fel ffactor allweddol i gyflawni’r strategaeth. Yn y cyd-destun hwn, bydd yn hanfodol sicrhau bod y lefelau lleiafswm darpariaeth a osodir yn realistig ac yn gyflawnadwy a bod ysgolion yn cael digon o adnoddau i ganiatáu iddynt gyrraedd y lefelau sy’n ofynnol. 
Sut y dylai awdurdodau lleol benderfynu p’un a ddylai ysgol newydd fod yn un cyfrwng Cymraeg
Mae’r Cyngor yn cefnogi’r ymagwedd a amlinellir yn fras, ym mharagraffau 65-67, ynglŷn â sut y bydd ysgolion sydd newydd agor yn cael eu categoreiddio a sut y dylai awdurdod lleol benderfynu p’un a ddylai fod yn ysgol cyfrwng Cymraeg. Fodd bynnag, pwysleisiwn unwaith eto bwysigrwydd ystyried y gweithlu wrth benderfynu agor ysgolion cyfrwng Cymraeg newydd. Bydd hyn yn hanfodol er mwyn sicrhau bod digon o athrawon ar gael i lenwi swyddi ac nad yw lefelau staffio mewn ysgolion cyfrwng Cymraeg presennol (gerllaw) yn cael eu tanseilio. Byddai’r Cyngor hefyd yn ailadrodd y pwynt a wnaed uchod ynglŷn â phwysigrwydd sicrhau’r gefnogaeth ehangaf posibl gan randdeiliaid i ysgolion cyfrwng Cymraeg newydd. 
Llwyth gwaith
Mae’r Cyngor yn credu y bydd yn bwysig sicrhau bod canlyniadau mesurau a amlinellir mewn unrhyw Fil, o ran faint o ynni ac adnoddau a fydd yn ofynnol a’r goblygiadau anuniongyrchol posibl i flaenoriaethau eraill polisi addysg (ar adeg pan fo cyllidebau’n dynn), yn cael eu llwyr ddeall. Yn arbennig, bydd yn bwysig deall goblygiadau’r polisi o ran llwyth gwaith a byddem yn annog Llywodraeth Cymru i sicrhau bod hyn yn cael ei ystyried ar bob cam o’r broses llunio polisi. Dylai asesiadau manwl o’r effaith ar y llwyth gwaith gael eu cynnal mewn perthynas â chynigion penodol a gallai’r rhain gael eu gwneud gan awdurdodau lleol, o bosibl, i gyd-fynd â’u Cynlluniau Gweithredu Cymraeg mewn Addysg a’u cynlluniau cyflawni ysgolion. Mae’n bwysig nodi bod capasiti awdurdodau lleol i gefnogi’r ddarpariaeth yn amrywio ledled Cymru. Bydd angen i hyn dderbyn sylw er mwyn i’r mesurau yn y Papur Gwyn gael eu gweithredu’n llwyddiannus ledled Cymru.
Casgliad
Mae’r Cyngor wedi amlygu’n gyson bwysigrwydd sicrhau bod digon o ymarferwyr sy’n gallu siarad Cymraeg ac addysgu trwy gyfrwng y Gymraeg. Os na fydd cynnydd sylweddol yn nifer yr ymarferwyr hyn, bydd y dyhead i gael un filiwn o siaradwyr Cymraeg erbyn 2050 yn heriol. Felly, mae’r Cyngor yn croesawu llawer o’r cynigion a amlinellir yn y Papur Gwyn ac mae’n credu y byddant yn helpu i ddarparu ffocws a chyfeiriad cyson mewn perthynas ag ymdrechion i gynyddu argaeledd addysg cyfrwng Cymraeg mewn ysgolion.
O ystyried maint yr heriau sy’n gysylltiedig â chynyddu capasiti cyfrwng Cymraeg i’r graddau sy’n angenrheidiol i gyflawni targed 2050, bydd yn hanfodol i Lywodraeth Cymru sicrhau bod yr adnoddau angenrheidiol yn cael eu darparu (ochr yn ochr ag arweinyddiaeth ac arweiniad) i gefnogi recriwtio a chadw athrawon sy’n gallu addysgu trwy gyfrwng y Gymraeg ac i gefnogi rhaglen well o ddysgu proffesiynol i uwchsgilio’r gweithlu presennol. Byddem hefyd yn ailadrodd pwysigrwydd sicrhau bod goblygiadau’r holl newidiadau polisi sy’n cael eu gwneud i gefnogi cynnydd tuag at darged 2050 yn cael eu llwyr ddeall o safbwynt y llwyth gwaith, er mwyn diogelu lles y gweithlu. Mae’r Cyngor wedi ymrwymo i gefnogi ymdrechion i gyflawni targed 2050 trwy gasglu a dadansoddi data, helpu i ddatblygu dyraniadau derbyn AGA, achredu a monitro’r ddarpariaeth AGA a hyrwyddo gyrfaoedd yn y proffesiynau addysg.
Os gallaf fod o gymorth pellach, mae croeso i chi gysylltu â mi.
Yn gywir

Hayden Llewellyn
Prif Weithredwr

2018 2019 2020 2021 2022

Number % Number % Number % Number % Number %

Yes 11,941 33.2 11,936 33.6 11,804 33.6 11,641 33.5 11,691 33.2

No 21,799 60.7 22,099 62.2 22,039 62.7 21,912 63 22,586 64.1

Unknown 2,189 6.1 1,510 4.2 1,328 3.8 1,213 3.5 979 2.8

Total 35,929 100 35,545 100 35,171 100 34,766 100 35,256 100

2018 2019 2020 2021

Number % Number % Number % Number % Number %

Yes 9,798 27.3 9,663 27.2 9,550 27.2 9,429 27.1 9,382 26.6

No 23,857 66.4 24,309 68.4 24,275 69 24,106 69.3 24,879 70.6

Unknown 2,274 6.3 1,573 4.4 1,346 3.8 1,231 3.5 995 2.8

Total 35,929 100 35,545 100 35,171 100 34,766 100 35,256 100

